
L'OMO,





Recitato alla Società Filomonare.






Chi à dito che sta machina mondial

     Dove, senza saver come la sia,

     Chi femena, chi omo e chi anemal

     Semo venudi a farse compagnia

Xè l'opera più bona e più perfeta

     Che podesse el gran fravo imaginar

     Che tien sora de nù la so bacheta

     Fin ch'el ne manda a farse buzzerar.

Secondo mi l'à dito una lasagna,

     Che al contrario co vardo sto mondazzo

     Dove un'omo no gh'è che no se lagna

     Sarìa quasi per dir, nol val un cazzo.

Sì signori, lo digo e lo confermo

     Ne per questo passar vogio per empio

     Nol val un cazzo, e Giobe mezzo infermo

     Ridoto sul leamer me da l'esempio;

Co pien de rogna el corpo e stomegà

     Da una mugier petegola e bricona

     Per cossa mai, l'esclama impazientà

     Songìo venudo fora de la mona? 1

E se Giobe modelo de pazienza

     In reprobo l'è andà co la pelosa

     Cossa diremo nù de la semenza

     Che n'à messo in sta vale lagremosa.

Academici ilustri de la pota

     Perdonè se in sto zorno de trastulo

     Ve presento in epilogo la nota

     Dei mali che ne rompe a tuti el culo.

